
BOʻLAJAK 
OʻQITUVCHILARNING 
MANTIQIY FIKRLASH 
KOMPETENTSIYASINI 
BAHOLASHGA DIAGNOSTIK 
MODEL ASOSIDA YONDASHUV
Suvankulova Malika Baxtiyor qizi
Oliy taʼlimni rivojlantirish tadqiqotlar markazi mustaqil tadqiqotchisi

Annotatsiya: Maqolada bo‘lajak o‘qituvchilarning mantiqiy fikrlash kompetensiyasini baholashning nazariy va amaliy 
jihatlari tahlil qilingan. Mantiqiy fikrlash kompetensiyasining tarkibiy tuzilmasi asosida maqsadli, mazmuniy, diagnostik va 
natijaviy komponentlardan iborat diagnostik model taklif etilgan. Shuningdek, modelning baholash mezonlari, indikator-
lari hamda amaliy qo‘llash mexanizmlari ilmiy jihatdan asoslangan. Tadqiqot natijalari bo‘lajak o‘qituvchilarning mantiqiy 
fikrlash kompetensiyasini aniqlash va rivojlantirishda diagnostik modelning samaradorligini ko‘rsatadi.

Kalit so‘zlar: mantiqiy fikrlash, kompetensiya, diagnostika, diagnostik model, baholash mezonlari, bo‘lajak o‘qituvchi, 
pedagogik texnologiyalar.
Abstract: The article analyzes the theoretical and practical aspects of assessing the logical thinking competence of pro-
spective teachers. Based on the structural framework of logical thinking competence, a diagnostic model consisting of 
target, content, diagnostic, and outcome components is proposed. The study also substantiates the assessment criteria, 
indicators, and practical implementation mechanisms of the model. The findings demonstrate the effectiveness of the 
diagnostic model in identifying and developing the logical thinking competence of future teachers.

Key words: logical thinking, competence, diagnostics, diagnostic model, assessment criteria, prospective teacher, ped-
agogical technologies.
Аннотация: В статье проанализированы теоретические и практические аспекты оценки компетенции логического 
мышления будущих учителей. На основе структурного содержания компетенции логического мышления пред-
ложена диагностическая модель, включающая целевой, содержательный, диагностический и результативный 
компоненты. Также научно обоснованы критерии оценки, индикаторы и механизмы практического применения 
данной модели. Результаты исследования подтверждают эффективность диагностической модели в определении 
и развитии компетенции логического мышления будущих педагогов.

Ключевые слова: логическое мышление, компетенция, диагностика, диагностическая модель, критерии оценки, 
будущий учитель, педагогические технологии.

KIRISH
Jahon taʼlim tizimida kechayotgan transformatsiya jarayonlari taʼlim sifati va samaradorligini taʼminlashda 

kompetensiyaviy yondashuvning ahamiyatini yanada oshirmoqda. Ushbu yondashuvga ko‘ra, taʼlim oluvchilar 
tomonidan muayyan bilimlar majmuasini o‘zlashtirishning o‘zi yetarli bo‘lmay, ularning mazkur bilimlarni tahlil 
qilish, qo‘llash, baholash va yangi vaziyatlarga moslashtirish qobiliyatini shakllantirish muhim ahamiyat kasb 
etadi. Shu nuqtai nazardan qaralganda, mantiqiy fikrlash kompetensiyasi shaxsning intellektual rivojlanishi va 
kasbiy faoliyati samaradorligini taʼminlovchi muhim kompetensiyalardan biri hisoblanadi.

Mantiqiy fikrlash insonning voqelikni anglash, hodisa va jarayonlar o‘rtasidagi sabab-oqibat bog‘lanishlarini 
aniqlash, tahlil qilish, umumlashtirish, dalillash hamda asoslangan xulosalar chiqarish qobiliyatini ifodalaydi. 
Ayniqsa, pedagogik faoliyatda mazkur kompetensiyaning ahamiyati yanada yuqori bo‘lib, o‘qituvchining taʼlim 
mazmunini tahlil qilishi, o‘quv materiallarini tizimlashtirishi, pedagogik vaziyatlarga nisbatan maqbul qaror qabul 
qilishi va o‘quvchilarda mustaqil fikrlash ko‘nikmalarini shakllantirishi bilan bevosita bog‘liqdir. Shu bois bo‘lajak 
o‘qituvchilarning kasbiy tayyorgarligida mantiqiy fikrlash kompetensiyasini rivojlantirish va uning shakllanganlik 
darajasini aniqlash muhim ilmiy-pedagogik vazifalardan biri sifatida namoyon bo‘lmoqda.

Pedagogik va psixologik adabiyotlar tahlili shuni ko‘rsatadiki, mantiqiy fikrlash muammosi kognitiv psixo
logiya, taʼlim falsafasi, pedagogik diagnostika va kompetensiyaviy yondashuv doirasida turli jihatlardan 

o‘rganilgan. Biroq mavjud tadqiqotlarda mantiqiy fikrlashning nazariy asoslari, uni rivojlantirish texnologiyalari 
hamda baholash usullari keng yoritilgan bo‘lsa-da, aynan bo‘lajak o‘qituvchilarning mantiqiy fikrlash kompeten-
siyasini kompleks baholashga qaratilgan diagnostik modelning tuzilmasi, mezonlari va funksional komponent-
lari yetarli darajada tizimlashtirilmagan. Bu esa mazkur kompetensiyani baholash jarayonida yaxlit yondashuv
ning shakllanmaganligini ko‘rsatadi.

MAVZUGA OID ADABIYOTLAR SHARHI
Zamonaviy oliy pedagogik taʼlim amaliyotida mantiqiy fikrlash darajasini aniqlash asosan test topshiriqlari 

yoki akademik o‘zlashtirish ko‘rsatkichlari orqali baholanmoqda. Bunday yondashuvlar mantiqiy fikrlashning 
kognitiv, analitik, argumentatsion va refleksiv jihatlarini to‘liq qamrab olmasligi sababli uning haqiqiy shakllan-
ganlik darajasini baholash imkoniyatini cheklaydi. Shu nuqtai nazardan, mantiqiy fikrlash kompetensiyasini 
baholashning ilmiy asoslangan diagnostik modelini ishlab chiqish hamda uning mezonlari va indikatorlarini 
aniqlash dolzarb ilmiy muammo hisoblanadi.

Biz ushbu tahlillar orqali bo‘lajak o‘qituvchilarning mantiqiy fikrlash kompetensiyasini baholashga qaratilgan 
diagnostik modelning pedagogik asoslarini ishlab chiqish va uning amaliy mexanizmlarini asoslashga harakat 
qilamiz.

Mantiqiy fikrlash kompetensiyasi shaxsning maʼlumotlarni tahlil qilish, voqea va hodisalar o‘rtasidagi sabab-
oqibat munosabatlarini aniqlash, fikrlarni tizimlashtirish, dalillar asosida xulosa chiqarish hamda muammoli 
vaziyatlarga nisbatan ratsional yechimlar ishlab chiqish qobiliyatini ifodalaydi. U faqat nazariy bilimlar yig‘in-
disidan iborat bo‘lmay, balki intellektual faoliyatni samarali amalga oshirishga xizmat qiluvchi bilim, ko‘nikma va 
tajribalarning integratsiyalashgan tizimi sifatida namoyon bo‘ladi.

Pedagogika nuqtai nazaridan mantiqiy fikrlash kompetensiyasi bo‘lajak o‘qituvchining o‘quv materiallarini 
tahlil qilishi, taʼlim mazmunini tizimlashtirishi, turli pedagogik vaziyatlarga nisbatan maqbul qaror qabul qilishi 
va o‘quvchilarda mustaqil fikrlash ko‘nikmalarini shakllantirishi bilan uzviy bog‘liqdir.

Mantiqiy fikrlash kompetensiyasining tuzilmasini tahlil qilish uning bir nechta o‘zaro bog‘liq komponent-
lardan tashkil topganligini ko‘rsatadi:

•	 Birinchi komponent - kognitiv komponent bo‘lib, u mantiqiy tushunchalar, qoidalar va operatsiyalar haqidagi 
bilimlarni qamrab oladi.

•	 Ikkinchi komponent - analitik komponent bo‘lib, maʼlumotlarni tahlil qilish, taqqoslash, tasniflash va umum-
lashtirish qobiliyatlarini o‘z ichiga oladi.

•	 Uchinchi komponent - argumentatsion komponent sifatida namoyon bo‘lib, shaxsning o‘z fikrini dalillar 
orqali asoslash va himoya qilish ko‘nikmalarini ifodalaydi.

•	 To‘rtinchi komponent esa refleksiv komponent bo‘lib, fikrlash jarayonini baholash, xatolarni aniqlash va o‘z 
intellektual faoliyatini takomillashtirish imkoniyatini taʼminlaydi.

Demak, mantiqiy fikrlash kompetensiyasi bo‘lajak o‘qituvchining kasbiy faoliyatida muhim ahamiyatga ega 
bo‘lgan, kognitiv, analitik, argumentatsion va refleksiv tarkibiy qismlarni qamrab oluvchi murakkab integrativ 
tuzilma hisoblanadi.

Mantiqiy fikrlash muammosi turli fan sohalarida keng o‘rganilgan bo‘lib, uning shakllanishi va baholani
shiga doir yondashuvlar vaqt o‘tishi bilan takomillashib borgan. Ilmiy adabiyotlarda mazkur masalaga nisbatan 
kognitiv, ijtimoiy-konstruktivistik, kompetensiyaviy va diagnostik yondashuvlar shakllangan.

Kognitiv yondashuv vakillaridan biri bo‘lgan J. Piaje inson tafakkurining rivojlanishini bosqichma-bosqich 
kechuvchi jarayon sifatida talqin qilib, mantiqiy operatsiyalar shaxs intellektual kamolotining muhim ko‘rsat-
kichi ekanligini taʼkidlaydi. Uning fikricha, tahlil qilish, tasniflash va umumlashtirish kabi operatsiyalar mantiqiy 
fikrlash darajasini aniqlashda asosiy mezonlardan hisoblanadi.

Ijtimoiy-konstruktivistik yondashuv doirasida L. S. Vygotskiy tafakkur rivojlanishining ijtimoiy muhit bilan 
uzviy bog‘liqligini asoslab bergan. Olimning taʼkidlashicha, insonning intellektual faoliyati ijtimoiy muloqot jaray-
onida shakllanadi va rivojlanadi. Shu bois mantiqiy fikrlashni baholashda faqat individual natijalar emas, balki 
shaxsning muammoli vaziyatlardagi faoliyati va muloqot jarayoni ham hisobga olinishi lozim.

Taʼlim sohasida mantiqiy fikrlashni baholash masalasi B. Blum taksonomiyasi doirasida ham keng yori
tilgan. Ushbu yondashuvga ko‘ra, bilish jarayoni oddiy eslab qolishdan tortib tahlil qilish, baholash va yaratish 
kabi yuqori darajali kognitiv operatsiyalargacha bo‘lgan bosqichlarni qamrab oladi. Ko‘rinib turibdiki, mantiqiy 
fikrlash darajasini baholashda tahlil, sintez va baholash kabi yuqori kognitiv ko‘nikmalar muhim ahamiyat kasb 
etadi.

Zamonaviy tadqiqotlarda mantiqiy fikrlash ko‘p hollarda tanqidiy fikrlash bilan uzviy bog‘liq holda tahlil 
qilinadi. Xususan, R. Ennis tanqidiy fikrlashni qaror qabul qilish va fikrni asoslash jarayonida dalillarni baholash 

qobiliyati sifatida izohlaydi. R. Pol va L. Elder esa mantiqiy fikrlashni intellektual standartlar - aniqlik, izchillik, 
mantiqiylik va dalillanganlik orqali baholash mumkinligini taʼkidlaydilar.

Yuqoridagi olimlar tadqiqotlari va yondashuvlari tahlili shuni ko‘rsatadiki, mantiqiy fikrlashni baholashga 
doir nazariy asoslar yetarlicha shakllangan bo‘lsa-da, bo‘lajak o‘qituvchilarning kasbiy kompetentligi nuqtai 
nazaridan mazkur jarayonni kompleks baholashga qaratilgan yagona diagnostik model haligacha to‘liq shakl-
lanmasdan qolmoqda.

TADQIQOT METODOLOGIYASI
Shuni taʼkidlab o‘tish joizki, mantiqiy fikrlashni baholash metodologiyasi pedagogika va psixologiya fanlarida 

uzoq tarixiy taraqqiyot yo‘lini bosib o‘tganligi bilan xarakterlanadi. Jumladan, ilk tadqiqotlarda asosiy eʼtibor 
fikrlashning kognitiv mexanizmlarini aniqlashga qaratilgan bo‘lsa, keyinchalik mazkur jarayon shaxsning faoli-
yati, ijtimoiy muhiti va kasbiy kompetentligi bilan bog‘liq holda tahlil qilina boshlandi. Gap shundaki, mantiqiy 
fikrlash kompetensiyasini baholashning zamonaviy modelini ishlab chiqish mazkur sohada shakllangan ilmiy 
yondashuvlarni tahlil qilish va ularning imkoniyatlari hamda cheklovlarini aniqlashni taqozo etadi.

XXI asrda raqamli texnologiyalar, sunʼiy intellekt, global axborot makoni va tarmoqli kommunikatsiyalar 
rivojlanishi natijasida fikrlash faoliyatining mazmuni ham sezilarli darajada o‘zgardi. Bugungi kunda shaxsdan 
maʼlumotni eslab qolish yoki tahlil qilishning o‘zi yetarli bo‘lmay qoldi. Axborot manbalarining ishonchliligini 
baholash, turli nuqtai nazarlar va qarashlarni taqqoslash, dalillarni tekshirish, kognitiv xatolarni aniqlash hamda 
mustaqil qaror qabul qilish kabi ko‘nikmalar tobora muhim ahamiyat kasb etayotgani bejiz emas.

Mantiqiy fikrlash kompetensiyasini baholash metodologiyasining yangi bosqichi XX asr oxiri va XXI asr 
boshlarida shakllana boshladi. Bu davrda tadqiqotchilar diqqati fikrlashning alohida intellektual operatsiyala-
rini aniqlashdan uning tuzilmasi, funksional xususiyatlari va amaliy samaradorligini kompleks baholashga 
ko‘chdi. Ana shu jarayonda amerikalik olim Piter Fachionening ilmiy qarashlari muhim ahamiyat kasb etdi. U 
1988–1990-yillarda AQShda amalga oshirilgan “Delphi” loyihasiga rahbarlik qilib, tanqidiy fikrlash sohasida 
faoliyat yuritayotgan qirqdan ortiq yetakchi ekspertlarning xulosalarini umumlashtirdi. Tadqiqot natijasida inter-
pretatsiya, tahlil, baholash, xulosa chiqarish, tushuntirish va o‘z-o‘zini nazorat qilish fikrlash kompetensiyasining 
asosiy tarkibiy qismlari sifatida asoslandi. Fachionening ilmiy xizmati shundaki, u fikrlash jarayonini kognitiv va 
metakognitiv elementlarni qamrab oluvchi yaxlit tizim sifatida talqin qildi hamda mazkur komponentlarni diag-
nostik baholash imkonini beruvchi konseptual asoslarni ishlab chiqdi.

Zamonaviy fikrlash diagnostikasining rivojiga sezilarli hissa qo‘shgan olimlardan yana biri amerikalik psi
xolog Diana Halperndir. Uning tadqiqotlari mantiqiy va tanqidiy fikrlashning kundalik hayot, kasbiy faoliyat va 
qaror qabul qilish jarayonlaridagi namoyon bo‘lish shakllarini o‘rganishga bag‘ishlangan. Olim fikrlash sifatini 
baholashda dalillarni tahlil qilish, muqobil yechimlarni solishtirish, ehtimoliy xatolarni aniqlash va asoslangan 
qaror qabul qilish qobiliyatlariga alohida eʼtibor qaratadi. Halpern konsepsiyasi raqamli axborot muhiti kengayib 
borayotgan hozirgi sharoitda yanada dolzarb ahamiyat kasb etmoqda. Sababi, zamonaviy inson oldida turgan 
asosiy vazifalardan biri axborot oqimini qabul qilishdan ko‘ra uning ishonchliligi, mantiqiyligi va amaliy qimma-
tini baholash bilan bog‘liqdir.

Fachione va Halpern tomonidan ishlab chiqilgan yondashuvlar mantiqiy fikrlash diagnostikasini yangi 
bosqichga olib chiqqan ilmiy konsepsiyalar qatoriga kiradi. Fachione modeli fikrlashning ichki tuzilmasi va 
uning komponentlarini aniqlashga yo‘naltirilgan bo‘lsa, Halpern konsepsiyasi mazkur qobiliyatlarning amaliy 
vaziyatlarda namoyon bo‘lish samaradorligini o‘lchashga ustuvor ahamiyat beradi. Ikki yondashuvning o‘zaro 
uyg‘unligi fikrlash kompetensiyasini ham jarayon, ham natija nuqtai nazaridan baholash imkoniyatini yaratadi. 
Ularning nazariy g‘oyalari kelgusi tadqiqotlarda kompetensiyaviy yondashuv va pedagogik diagnostika tamo
yillari bilan integratsiya qilingan holda qo‘llanildi.

Kompetensiyaviy taʼlim metodologiyasining rivojlanishi mazkur masalaga yanada kengroq yondashish 
imkonini berdi. Pedagogika sohasidagi yirik olimlar A.V. Xutorskoy va I.A. Zimnyaya ishlarida kompetensiya 
bilim, amaliy faoliyat tajribasi va shaxsiy munosabatning integral birligi sifatida talqin qilinadi. Bu yondashuv 
mantiqiy fikrlashni baholashda faqat intellektual operatsiyalar bilan cheklanmaydi, balki ularning amaliy peda-
gogik faoliyatda namoyon bo‘lish darajasini ham hisobga olish zarurligini ko‘rsatadi.

TAHLIL VA NATIJALAR
Tahlillar shuni ko‘rsatmoqdaki, so‘nggi yillarda OECD (Iqtisodiy hamkorlik va taraqqiyot tashkiloti) va PISA 

(O‘quvchilarning taʼlim sohasidagi yutuqlarini xalqaro baholash dasturi) doirasida amalga oshirilgan tadqiqotlar 
fikrlash kompetensiyalarini baholashning yangi bosqichini boshlab berdi. Ularda tahlil qilish, dalillarni baholash, 
axborot manbalarini saralash va muammoli vaziyatlarda qaror qabul qilish ko‘nikmalari kompleks baholan-
moqda. Biroq mazkur yondashuvlar umumiy taʼlim natijalarini baholashga yo‘naltirilgan bo‘lib, bo‘lajak o‘qitu-
vchilarning kasbiy-pedagogik faoliyati xususiyatlarini to‘liq qamrab olmaydi.

Bugungi kungacha mantiqiy fikrlashni baholash sohasida boy nazariy va amaliy tajriba to‘plangan bo‘lsa-da, 
mavjud diagnostik modellarning aksariyati yo kognitiv ko‘nikmalarga, yo tanqidiy fikrlashning alohida jihatlariga 
yo‘naltirilmoqda. Natijada pedagogik oliy taʼlim sharoitida bo‘lajak o‘qituvchilarning mantiqiy fikrlash kompe-
tensiyasini kognitiv, analitik, argumentatsion va refleksiv komponentlar birligida baholash imkonini beruvchi 
kompleks diagnostik tizimga ehtiyoj saqlanib qolmoqda.

Shu sababli mazkur tadqiqot orqali kompetensiyaviy yondashuv, pedagogik diagnostika nazariyasi va 
zamonaviy baholash texnologiyalarining integratsiyasi asosida bo‘lajak o‘qituvchilarning mantiqiy fikrlash 
kompetensiyasini baholashga qaratilgan diagnostik model ishlab chiqishga harakat qildik. Mazkur model fikrlash 
jarayonining tarkibiy qismlarini aniqlash, ularning shakllanganlik darajasini baholash va natijalar asosida rivoj
lantiruvchi pedagogik qarorlar qabul qilish imkoniyatini taʼminlaydi.

Metodologik tahlil natijalariga ko‘ra, mantiqiy fikrlash kompetensiyasi ko‘p o‘lchovli tuzilma ekanligini ko‘rish 
mumkin. Shuning uchun uni birgina test yoki alohida kognitiv operatsiya orqali baholash yetarli emas. Tadqiqot 
doirasida mantiqiy fikrlash kompetensiyasini baholash uchun to‘rt o‘lchovli mezonlar tizimi taklif etildi: kognitiv, 
analitik, argumentatsion va refleksiv mezonlar.

1-jadval: Mantiqiy fikrlash kompetentsiyasini baholash mezonlari va indikatorlari
Mezon Indikatorlar Koʻrsatkichlar

Kognitiv
Mantiqiy tushunchalarni bilish Tushunchalarni toʻgʻri izohlay olishi
Mantiqiy operatsiyalarni qoʻllash Tahlil, taqqoslash, umumlashtirishni bajarishi

Analitik
Sabab-oqibat munosabatlarini aniqlash Muammoni tahlil qilish darajasi
Maʼlumotlarni tizimlashtirish Xulosa chiqarish sifati

Argumentatsion
Fikrni asoslash Dalillardan foydalanish darajasi
Muhokama olib borish Mantiqiy izchillik

Refleksiv
Oʻz fikrini baholash Xatolarni aniqlay olishi
Intellektual oʻzgarishlarni anglash Oʻz faoliyatini tahlil qilishi

Biz tomonimizdan taklif etilayotgan diagnostik model mantiqiy fikrlash kompetensiyasini baholashning 
maqsad, mazmun, jarayon va natijalarini o‘zaro bog‘lovchi yaxlit pedagogik tizim sifatida ishlab chiqilgan bo‘lib, 
u to‘rtta o‘zaro bog‘liq funksional blokdan tashkil topadi:
1.	 Maqsadli blok - mantiqiy fikrlash kompetensiyasining shakllanganlik darajasini aniqlash, monitoring qilish 

va rivojlantirish maqsadini ifodalaydi.

2.	 Mazmuniy blok - mantiqiy fikrlashning kognitiv, analitik, argumentatsion va refleksiv tarkibiy qismlarini 
qamrab oladi.

3.	 Texnologik-diagnostik blok - baholash mezonlari, indikatorlar, testlar, keyslar, vaziyatli topshiriqlar, 
raqamli baholash vositalari va monitoring mexanizmlarini o‘z ichiga oladi.

4.	 Natijaviy blok - mantiqiy fikrlash kompetensiyasining yuqori, o‘rta va boshlang‘ich darajalarini aniqlash 
hamda rivojlanish dinamikasini baholashga xizmat qiladi.

Modelning asosiy afzalligi shundaki, u baholashni kompetensiyani rivojlantirishga xizmat qiluvchi peda-
gogik mexanizm sifatida talqin qiladi.

Zamonaviy pedagogik diagnostika tajribasi ko‘rsatishicha, yagona baholash vositasi orqali fikrlash kompe-
tensiyasining barcha jihatlarini qamrab olish imkoniyati cheklangan. Shu sababli tadqiqot doirasida testlar, 
keys-stadi texnologiyasi, muammoli vaziyatlar va interaktiv topshiriqlardan iborat kompleks diagnostik vositalar 
majmuasi taklif etildi.

Test topshiriqlari mantiqiy fikrlashning kognitiv tarkibiy qismlarini baholashda muhim ahamiyat kasb etadi. 
Ular orqali tushunchalarni anglash, mantiqiy operatsiyalarni qo‘llash, munosabatlarni aniqlash va xulosa chiqa-
rish ko‘nikmalari o‘rganiladi. Ayniqsa, ko‘p bosqichli mantiqiy zanjirga asoslangan testlar talabaning fikrlash 
jarayoni haqida kengroq ma’lumot olish imkonini beradi.

Keys texnologiyasi esa mantiqiy fikrlashning amaliy jihatlarini aniqlashga xizmat qiladi. Keyslar orqali tala-
balarning pedagogik vaziyatlarni tahlil qilish, muammoni aniqlash, muqobil qarorlarni taqqoslash va eng maqbul 
yechimni asoslash qobiliyatlari baholanadi. Mazkur yondashuv bo‘lajak o‘qituvchilarning kasbiy fikrlashini 
aniqlashda yuqori diagnostik qiymatga ega.

Muammoli vaziyatlar va interaktiv topshiriqlar fikrlashning analitik hamda argumentatsion jihatlarini baho-
lash imkonini yaratadi. Bunday topshiriqlarda talabalar ma’lum pedagogik muammo yuzasidan o‘z nuqtayi naza-
rini bildirishi, uni dalillar bilan asoslashi va turli fikrlar o‘rtasida mantiqiy bog‘lanishlarni ko‘rsatishi talab etiladi. 

Shu jihatdan interaktiv topshiriqlar mantiqiy fikrlashning real faoliyatda namoyon bo‘lish darajasini aniqlashga 
xizmat qiladi.

Raqamli ta’lim muhitining rivojlanishi diagnostik jarayonga yangi imkoniyatlar olib kirmoqda. Xususan, 
elektron test platformalari, onlayn keyslar, virtual muhokama maydonlari va raqamli portfoliolar baholash nati-
jalarini tezkor tahlil qilish, dinamik monitoring yuritish hamda har bir talabaning individual rivojlanish trayektori-
yasini kuzatish imkonini yaratadi.

Taklif etilayotgan diagnostik modelni joriy etish muayyan ketma-ketlik asosida amalga oshiriladi. Bu jarayon 
to‘rt bosqichni o‘z ichiga oladi.

Birinchi bosqich - boshlang‘ich diagnostika. Ushbu bosqichda talabalarning mantiqiy fikrlash kompe-
tensiyasining dastlabki holati aniqlanadi. Kognitiv, analitik, argumentatsion va refleksiv ko‘rsatkichlar bo‘yicha 
olingan natijalar keyingi ishlarni rejalashtirish uchun asos bo‘lib xizmat qiladi.

Ikkinchi bosqich - kompleks baholash. Bu bosqichda testlar, keyslar va interaktiv topshiriqlar orqali 
mantiqiy fikrlash kompetensiyasining barcha tarkibiy qismlari o‘rganiladi. Turli diagnostik vositalarning bir vaqt-
ning o‘zida qo‘llanilishi natijalarning obyektivligini oshiradi hamda kompetensiyaning shakllanganlik darajasini 
aniqroq belgilash imkonini beradi.

Uchinchi bosqich - natijalarni tahlil qilish va interpretatsiya qilish. Olingan ma’lumotlar mezonlar va 
indikatorlar asosida qayta ishlanadi. Natijalarning statistik va sifat tahlili amalga oshiriladi, talabalar yuqori, o‘rta 
va boshlang‘ich darajalar bo‘yicha guruhlanadi.

To‘rtinchi bosqich - pedagogik korreksiya va monitoring. Bu bosqichda diagnostik ma’lumotlar asosida 
rivojlantiruvchi topshiriqlar, individual tavsiyalar va maqsadli pedagogik ta’sir choralari ishlab chiqiladi. Keyin-
chalik qayta diagnostika orqali rivojlanish dinamikasi aniqlanadi va monitoring natijalari baholanadi.

Shunday yondashuv baholash jarayonini bir martalik nazorat tadbiri darajasidan uzluksiz rivojlantiruvchi 
mexanizm darajasiga olib chiqadi.

Aytish kerakki, taklif etilgan diagnostik modelning amaliy ahamiyati uning bo‘lajak o‘qituvchilarning mantiqiy 
fikrlash kompetensiyasini kompleks baholash imkoniyatini ta’minlashi bilan belgilanadi. Model mantiqiy fikrlash-
ning turli tarkibiy qismlarini bir vaqtning o‘zida o‘rganishga xizmat qilib, faqat bilim darajasini aniqlash bilan 
cheklanmay, talabaning tahliliy, argumentatsion va refleksiv qobiliyatlari haqida ham ma’lumot olish imkonini 
yaratadi.

Mazkur modeldan pedagogika oliy ta’lim muassasalarida, malaka oshirish tizimida hamda bo‘lajak o‘qituv
chilarni kasbiy tayyorlash jarayonida foydalanish mumkin. Ayniqsa, ta’lim jarayonida talabalarning mustaqil 
fikrlash, muammoni tahlil qilish va pedagogik qaror qabul qilish ko‘nikmalarini rivojlantirishga qaratilgan ishlar 
samaradorligini baholashda yuqori amaliy qiymat kasb etadi.

Modelning yana bir muhim xususiyati uni raqamli ta’lim muhiti bilan integratsiya qilish imkoniyati bilan 
bog‘liqligidadir. Bu holat baholash jarayonini avtomatlashtirish, natijalarni tezkor qayta ishlash va uzoq muddatli 
monitoringni tashkil etish uchun qulay sharoit yaratadi.

Tadqiqot doirasida ishlab chiqilgan diagnostik yondashuvning samaradorligi uning to‘rtta mezon va bir 
nechta indikatorlar asosida qurilganligi bilan izohlanadi. Bunday tuzilma mantiqiy fikrlash kompetensiyasining 
shakllanganlik darajasini har tomonlama baholash imkonini yaratib, diagnostik natijalarning ishonchliligi va 
validligini oshirishga xizmat qiladi.

XULOSA VA TAKLIFLAR
Tadqiqot natijalari bo‘lajak o‘qituvchilarning mantiqiy fikrlash kompetensiyasini baholash masalasi peda-

gogika nazariyasi va amaliyotida dolzarb ahamiyat kasb etayotgan ilmiy muammolardan biri ekanligini ko‘rsatdi. 
Ta’lim mazmunining kompetensiyaviy yondashuv asosida takomillashib borishi, raqamli ta’lim muhitining 
kengayishi hamda pedagog kadrlarga qo‘yilayotgan yangi talablar mazkur kompetensiyani aniq baholashning 
ilmiy asoslangan mexanizmlarini ishlab chiqishni taqozo etmoqda.

Tadqiqot doirasida amalga oshirilgan nazariy tahlillar va konseptual umumlashtirishlar asosida quyidagi 
xulosalarga kelindi:

Birinchidan, mantiqiy fikrlash kompetensiyasi bo‘lajak o‘qituvchining kasbiy tayyorgarligini belgilovchi 
muhim integrativ sifatlardan biri hisoblanadi. U kognitiv bilimlar bilan bir qatorda tahliliy fikrlash, dalillash, peda-
gogik qaror qabul qilish va refleksiv baholash qobiliyatlarining o‘zaro uyg‘unligi orqali namoyon bo‘ladi.

Ikkinchidan, mantiqiy fikrlashni baholash sohasida shakllangan klassik va zamonaviy yondashuvlar tahlili 
mazkur jarayonning bosqichma-bosqich takomillashib borganligini ko‘rsatdi. Psixologik yondashuvlar fikrlash-
ning kognitiv mexanizmlarini ochib bergan bo‘lsa, kompetensiyaviy va diagnostik yondashuvlar uning amaliy 
faoliyatda namoyon bo‘lish xususiyatlarini baholash imkoniyatlarini kengaytirdi.

Uchinchidan, raqamli ta’lim muhiti, axborot oqimining keskin ortishi va sun’iy intellekt texnologiyalarining 
ta’lim sohasiga kirib kelishi mantiqiy fikrlash kompetensiyasi mazmunini yanada boyitmoqda. Bu holat fikrlashni 
baholashda axborotni saralash, dalillarni tekshirish, manbalar ishonchliligini aniqlash va mustaqil qaror qabul 
qilish ko‘nikmalarini ham hisobga olish zarurligini ko‘rsatadi.

To‘rtinchidan, tadqiqot jarayonida mantiqiy fikrlash kompetensiyasini baholashning kognitiv, analitik, argu-
mentatsion va refleksiv mezonlarga asoslangan diagnostik model loyihasi ishlab chiqildi. Taklif etilgan model 
loyihasi mazkur kompetensiyaning tarkibiy qismlarini tizimli baholash hamda uning shakllanganlik darajasini 
aniqlash imkoniyatini yaratadi.

Beshinchidan, testlar, keyslar, muammoli vaziyatlar va interaktiv topshiriqlardan tashkil topgan kompleks 
diagnostik vositalar tizimi mantiqiy fikrlash kompetensiyasining turli jihatlarini har tomonlama o‘rganishga 
xizmat qilishi asoslandi. Bu esa diagnostik natijalarning obyektivligi va ishonchliligini oshirish uchun uslubiy 
zamin yaratadi.

Oltinchidan, taklif etilgan diagnostik model pedagogika oliy ta’lim muassasalarida bo‘lajak o‘qituvchilarning 
kasbiy tayyorgarligini baholash, individual rivojlanish trayektoriyalarini belgilash hamda ta’lim jarayoni samara-
dorligini monitoring qilishda amaliy ahamiyat kasb etadi.

Tadqiqot natijalari mantiqiy fikrlash kompetensiyasini baholash sohasidagi izlanishlar kelgusida yanada 
kengayishini ko‘rsatadi. Jumladan, raqamli diagnostika platformalari asosida avtomatlashtirilgan baholash 
mexanizmlarini ishlab chiqish, sun’iy intellekt texnologiyalari orqali fikrlash jarayonini tahlil qilish, mantiqiy 
fikrlash kompetensiyasining sohaviy va fanlararo indikatorlarini aniqlash hamda mazkur kompetensiyaning 
kasbiy faoliyat samaradorligiga ta’sirini empirik jihatdan o‘rganish istiqbolli tadqiqot yo‘nalishlari sifatida 
ahamiyat kasb etadi.

Umuman olganda, taklif etilgan diagnostik model bo‘lajak o‘qituvchilarning mantiqiy fikrlash kompeten-
siyasini baholashning nazariy va metodik asoslarini takomillashtirishga xizmat qilib, pedagogik ta’lim sifatini 
oshirishga qaratilgan ilmiy yondashuvlar tizimini boyitish imkoniyatini yaratadi.

